
Bagan Datuk, Perak, 9 Mei 2026 – Majlis Amanah Rakyat 

(MARA) meneruskan komitmen memperkasa pembangunan 

sosioekonomi Bumiputera menerusi pelaksanaan Majlis 

Peluncuran MARA Prihatin Peringkat kebangsaan Tahun 2026 

yang berlangsung di Dewan Armada Utama, Politeknik Maritim 

Sultan Nazrin Shah, Bagan Datuk, Perak hari ini.  

 

Program berskala nasional ini menghimpunkan pelbagai 

inisiatif pendidikan, kebajikan, keusahawanan dan 

pembangunan komuniti di bawah satu platform bersepadu 

dengan kehadiran seramai 5,000 pengunjung terdiri daripada 

pelajar, ibu bapa, guru, masyarakat setempat, agensi 

kerajaan, penaja korporat dan usahawan tempatan. 

 

Majlis telah dirasmikan oleh YAB Dato’ Seri Diraja Dr. Ahmad 

Zahid bin Hamidi, Timbalan Perdana Menteri dan Menteri 

Kemajuan Desa dan Wilayah (KKDW), sekali gus 

mencerminkan sokongan kerajaan terhadap usaha 

memperluaskan akses pendidikan berkualiti serta 

memperkukuh pembangunan modal insan negara. 

 

Pelaksanaan MARA Prihatin 2026 melibatkan kerjasama 

strategik antara Yayasan Pelajaran MARA (YPM), GiatMARA, 

Rural Capital Berhad (RCB), Institusi Pendidikan MARA (IPMA) 

serta pelbagai rakan industri dan sektor korporat melibatkan 

jumlah peruntukan sebanyak RM12.5 juta dan akan memberi 

manfaat kepada hampir 100,000 penerima manfaat. 

Pada hari ini sahaja seramai 2,946 pelajar telah hadir dan 

akan menerima sumbangan berjumlah RM560,000 daripada 

Yayasan Pelajaran MARA. Majlis turut menyaksikan 

penyerahan simbolik pelaksanaan Program Selenggaraan 

Elektrik Rumah Impian (SERI) dan Program Latihan TVET 

Komuniti oleh GiatMARA dengan peruntukkan keseluruhan 

sebanyak RM625,000, di samping bantuan perlindungan 

takaful pelajar, bantuan kebajikan asnaf dan Program Tuisyen 

Pintar Bagan Datuk oleh Rural Capital Berhad berjumlah 

RM61,566. 
 

Dalam majlis yang sama, YPM turut menerima mock cheque 

daripada penaja dan penyumbang utama YPM bagi tahun 2026 

dengan nilai keseluruhan sumbangan mencecah RM10.53 

juta, sebagai simbol komitmen berterusan sektor swasta 

dalam menyokong agenda pendidikan negara. 
 

Secara keseluruhannya, pelaksanaan MARA Prihatin 2026 

dijangka memberi impak besar kepada pelajar dan keluarga 

berpendapatan rendah menerusi bantuan kewangan, akses 

pendidikan, maklumat hala tuju pengajian serta peluang 

pembangunan kemahiran. 
 

Pada masa yang sama, program ini turut merancakkan 

ekonomi komuniti setempat melalui penglibatan usahawan 

tempatan, Pasar Sejahtera Rakyat Perak, pameran pendidikan 

IPMA, reruai keusahawanan MARA dan penyertaan food truck 

sepanjang program berlangsung. 
 

Program MARA Prihatin ini akan diteruskan di lokasi 

seterusnya di Gerik, Perak dan Padang Besar, Perlis sebagai 

usaha memperluaskan manfaat kepada lebih ramai komuniti 

di seluruh negara. 


